Монгол Улсын Их Хурлын 2011 оны хаврын ээлжит чуулганы Хууль зүйн байнгын хорооны 7 дугаар сарын 7-ны өдөр /Пүрэв гариг/-ийн хуралдаан 16 цаг 35 минутад Төрийн ордны “Б” танхимд эхлэв.


Байнгын хорооны дарга, УИХ-ын гишүүн Д.Одбаяр ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 20 гишүүнээс 11 гишүүн ирж, 55.0 хувийн ирцтэй байв. Үүнд:
Чөлөөтэй: Л.Болд, С.Баяр, Д.Тэрбишдагва


Хуралд орж ирээгүй: Х.Баттулга, Р.Гончигдорж, З.Энхболд, С.Эрдэнэ

Хэлэлцэх асуудалтай холбогдуулан Улсын Их Хурал дахь Ардчилсан намын бүлгийн ахлагч Ч.Сайханбилэг завсарлага авч байгаагаа мэдэгдэж, УИХ-ын гишүүн Ц.Нямдорж, Р.Раш, Ж.Энхбаяр, Д.Балдан-Очир, Х.Жекей, Д.Лүндээжанцан, Д.Дэмбэрэл, Ж.Сүхбаатар нар санал хэлэв.

Хуралдаан 17 цаг 25 минутад завсарлав.
Тэмдэглэлтэй танилцсан:

ХУУЛЬ ЗҮЙН БАЙНГЫН 

ХОРООНЫ ДАРГА



 


Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2011 ОНЫ ХАВРЫН ЭЭЛЖИТ ЧУУЛГАНЫ
ХУУЛЬ ЗҮЙН БАЙНГЫН ХОРООНЫ 7 ДУГААР САРЫН 7-НЫ 

 ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 16 цаг 35 минутад эхлэв.
Д.Одбаяр:-Хууль зүйн байнгын хорооны гишүүдийн ирц бүрдлээ. 20 гишүүнээс 11 гишүүн ирсэн байна. Байнгын хорооны хурлыг эхэлж байна. 
Байнгын хорооны хурлаар хэлэлцэх асуудлыг танилцуулъя. 

Жолоочийн даатгалын тухай хуулийн төсөл, Даатгалын тухай хуульд нэмэлт, өөрчлөлт оруулах тухай, Замын хөдөлгөөний аюулгүй байдлын тухай хуульд нэмэлт оруулах тухай, Автотээврийн тухай хуульд нэмэлт, өөрчлөлт оруулах тухай, Иргэний хуульд өөрчлөлт оруулах тухай, Үрийн тариалангийн даатгалын тухай хуульд өөрчлөлт оруулах тухай, Аж ахуйн нэгжийн орлогын албан татварын тухай хуульд өөрчлөлт оруулах тухай, Нийгмийн даатгалын тухай хуульд өөрчлөлт оруулах тухай хуулийн төслүүд, "Жолоочийн даатгалын тухай хууль батлагдсантай холбогдуулан авах арга хэмжээний тухай" Улсын Их Хурлын тогтоолын төсөл /эцсийн хэлэлцүүлэг/;

Монгол Улсын Шүүхийн тухай, Шүүхийн захиргааны тухай, Шүүгчийн эрх зүйн байдлын тухай, Эвлэрүүлэн зуучлалын тухай, Шүүхийн иргэдийн төлөөлөгчийн эрх зүйн байдлын тухай, Шүүхийн тухай хуулийг хүчингүй болсонд тооцох тухай, Эрүүгийн байцаан шийтгэх хуульд нэмэлт, өөрчлөлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай, Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай, Прокурорын байгууллагын тухай хуульд өөрчлөлт оруулах тухай, Иргэний эрүүл мэндийн даатгалын тухай хуульд нэмэлт оруулах тухай, Өмгөөллийн тухай хуульд нэмэлт оруулах тухай, Төрийн албаны тухай хуульд нэмэлт оруулах тухай, Олон улсын гэрээний тухай хуульд нэмэлт оруулах тухай, Арбитрын тухай хуульд нэмэлт оруулах тухай, Гэр бүлийн тухай хуульд нэмэлт, өөрчлөлт оруулах тухай, Хөдөлмөрийн тухай хуульд нэмэлт, өөрчлөлт оруулах тухай хуулийн төслүүд, /хэлэлцэх эсэх/ Монгол Улсын Ерөнхийлөгчөөс өргөн мэдүүлсэн. 

Мөн Байнгын хорооны зарим гишүүдийн саналаар Архидан согтуурахтай тэмцэх тухай хууль болон Архидан согтуурахаас урьдчилан сэргийлэх, хяналт тавих үндэсний хөтөлбөр батлах тухай УИХ-ын тогтоолын хэрэгжилттэй танилцах ажлын хэсэг байгуулах тухай асуудлаар санал солилцоно.

Энэ 3 асуудлыг хэлэлцэх нь зүйтэй гэж үзэж байгаа Байнгын хорооны гишүүд саналаа өгөхийг хүсч байна.

Ч.Сайханбилэг:-Хэлэлцэх асуудал дээр санал байна. Намрын чуулганы төгсгөл дээр хуралдчих шийдвэр өчигдөр бид нар бүлэг дээрээ бүлгийн ээлжит бус хуралдаан хийгээд шийдсэн. Тэгээд бүлгээс завсарлагаа үргэлжлүүлж ав гэсэн шийдвэр гарчихсан учраас Байнгын хорооны даргыг өнөөдрийн  хуралдаанаас Ардчилсан намын бүлэг завсарлага авч байна. Хүсэлтийг хангаж өгөхийг хүсч байна. Баярлалаа.
Д.Одбаяр:-Нямдорж гишүүн
Ц.Нямдорж:-За яахав одоогийн Их Хурал завсарлага аваад марзаганаад янз янз л болж байна л даа.  2012 оны сонгуулийн дараа төсөөлөөд бодъё л доо. 8 хүнтэй 3, 4 жижигхэн намууд Их Хурлын бүрэлдэхүүнд орж ирж болох шүү дээ. Тэд нар завсарлага авчих юм бол 4 жил ингээд суугаад байх юмуу, яах юм бэ? одоо энэ практик яг энэ тал руугаа л явлаа шүү дээ. Завсарлага авч байгаа явдал нь ирцтэй байгаа Их  Хурал, Байнгын хороо хурлаа хийхэд саад болно гэсэн хуулийн заалт байхгүй шүү дээ. Энэ байтугай бүрэлдэхүүнтэй би Их Хурлын дарга байх үед 36, 36-гийн харьцаатай байх үед юмаа яриад 39-өөс дээш ирц бүрдэх юм бол Байнгын хороон дээр ирц бүрдэх юм бол асуудлаа шийдээд явдаг л байсан шүү дээ. Наад  тогтоож байгаа зан заншил ч гэх юмуу, юу ч гэх юм энэ хачин юм чинь 2012 оны сонгуулийн дараа нэг жижигхэн 8 хүний бүлэгтэй нам орж ирээд ерөөсөө 4 жил Их Хурлыг ажил хийлгэхгүй завсарлага авчихсан гээд суучихаад байна шүү дээ. Энийг Их Хурлын удирдлага зөв гэж бодоод байгаа юмуу, хаашаа юм бэ?

Ямар ч тохиолдолд завсарлага авсан бол ирцтэй байсан ч хурал хийж болохгүй гэсэн хуулийн заалт байхгүй л дээ. Хууль зүйн байнгын хорооны дарга энэ дээр юу гэж бодож байгаа юм бэ? одоо энэ завсарлага чинь хэмжээ хязгааргүй юм биш шүү дээ.  Хурлаа хийгээд явъя л даа. Алийн болгон ингэж марзаганаж суух юм бэ? цалин аваад л баасан телевиз сонинд, нэг гуяараа сонин дээр суучихсан нэг гуяараа телевиз дээр суучихсан нэг баахан сонгуулийн хууль ярьсан хүмүүс байх юм. Ажлаа хий л дээ. Энэ ирцтэй асуудлаа шийдээд явъя л даа.

Д.Одбаяр:-Раш гишүүн
Р.Раш:-Тиймээ, Нямдорж гишүүний ярьдаг яг тийм л байна л даа. Бид нар уржигдар бас энэ талаар хөндөөд орхисон. Лүндээжанцан гишүүний товчхон тайлбарыг сонсоод явсан. Бодвол Их Хурлын дарга дээр зөндөө л ярьж байгаа байх. Ер нь яах гэж бид нар яах вэ? зүгээр явъя л даа л бол явъя л даа л даа. Яг хуулийн тэр юугаар нь яах вэ? Энийг Их Хурлын дарга дээр ярьж барьсан, энэ хуульчидтайгаа зөвлөж барьж байгаа тийм юм байна уу? Мэдэх юм бол алга. Зоригтой баатар болъё, сэлэм эргүүлээд давхиж чадахгүй. Тэр үр дүнгүй гэдэг нь харагдаж байна. За тэгээд яриа хэлэлцээ явуулъя гэхээр нөгөө ширээний ард нөгөөдүүл чинь орж ирдэггүй. Ийм л байдалд орчихлоо, яах ч арга байхгүй. Ер нь ямар янзтай байна. Тэр хуулийн нарийн ширийн юмыг нь үнэндээ мэдлэг дутаж байна. Мэдэхгүй байна. Бүр Дэгийн тухай хуулийн чинь анхны история нь юу юм. 2006 он гэж байна, 2006 онд гарсан юм байж. 2006 оноос чинь өмнө 1992 онд парламент үүссэн биз дээ, бодвол. Тэгтэл Монголын парламент үүссэн шүү дээ. Логикоор нь авч үзнэ гэж байдаг, яг байгаа юмаар нь авч үзнэ гэж байдаг. 

Бүлэг дээр ч гэсэн бид нар яг энэ талаараа бол яг тийм ажил хэрэгч ярьж чадаагүй л байгаа шүү дээ. Уур уцаар байхгүйгээр ажил хэрэгчээр. Бие биендээ үг чулуудахгүйгээр ажил хэрэгчээр. Иймэрхүү байдлаар энэ улс төр гэдэг юм нь хуулийнхаа дээр гарчихсан, хууль нь ч гэсэн туманный байдалтай. Ийм л юм яваад байдаг. Урд нь болоод байсан болохоор тэгээд л бид нар анзаарахгүй яваад л байсан байх. Үг зүй гэдэг бол завсарлага гэдэг чинь нэг цагийн завсарлага гэх юмуу, өдрийн завсарлага гэх юмуу, тэгээд л дараагаар нь ингэж байгаад ажил бол тэмээтэй ачаа, тэгээд л жин бол яваад л байсан байх. Ингэж балайртлаа тийм түүх байгаагүй байлгүй, манай парламентын түүхэнд. 

Дарга нараас, Одбаяр даргаас асууж болно, нэг юм хэлэх байх бодвол. Дэмбэрэл дарга юу бодож байдаг юм байгаа юм. Манай намын л юу болж хоцроод байна л даа. Нам ч юу байхав, төр тэр чигээрээ байж л байна. Энийг бүр ажил хэрэгч бодмоор байна. Хуульчидтай зөвлөмөөр байна. Ямар янзтай яах ийх юм бэ? энэ чинь. Алмайрч хоцорсон. 

Д.Одбаяр:-Энхбаяр гишүүн
Ж.Энхбаяр:-Ардчилсан намыг бүр ойлгохоо болилоо. Ерөнхийлөгчийн өргөн барьсан шүүхийн шинэтгэлийн багц хуулийг өнөөдөр бид нар хэлэлцэхээр цугларсан шүү дээ. Ерөнхийлөгчийн олон түмэнд хэлж, амалж гарсан гол асуудал. Улс төрийн намуудын хамгийн их дэмжиж байгаа гол бодлого энэ шүүх засаглалын иж бүрэн шинэчлэлийн 5 багц хууль орж ирсэн. Энийг хэлэлцье гэхэд Ардчилсан нам нь Сонгуулийн хуулийг бид нарт нааштай ашигтай шийдэхгүй бол энэ асуудалд оролцохгүй гээд хаяад гарч байна л даа. Нямдорж сайдыг Их Хурлын дарга байсныг санаж байна л даа. Хэд хэдэн удаа нэгэнт УИХ ард түмнийг төлөөлөөд олонхи бүрдсэн нөхцөлд  50+1, нэг хүнээр илүү бүрдсэн нөхцөлд Их Хурлын үйл ажиллагаа тасралтгүй явж байсан. Бас нэг иймэрхүү улс төрийн нэг жижигхэн явган эрх ашиг яваад байсан. Тэрнийг олонхиороо шийдээд явахад Монголын ард түмэн энийг алга ташаад хүлээж авна шүү дээ. Төр засаг тасралтгүй явах ёстой.

Ингэж энийг цааш нь үргэлжлүүлэх юм бол ёстой нэг парламентын, Монголын түүхийн, засаглалын, цаашдаа Үндсэн хуулийн хямрал гэдэг юм л бий болж байна гэж ойлгож байна. Тэгвэл сонгууль явуулж яах юм, олонхи болоод олонхи нь олныгоо төлөөлөөд асуудлаа шийдэж чаддаггүй. 8 хүнтэй бүлэг байгуулчихаад ээлжлээд завсарлага аваад 4 жил суудаг ажилтай болчихвол. Одоо хилийн боомтын асуудал байна. Хил дээр маш их механик түгжрэлүүд, очерууд, нийгмийн бухимдлууд байна шүү дээ. Хиймэл зохиомол инфляцийг хөөргөдөж байгаа тэр том асуудал шийдэх гээд Төрөөс хилийн боомтын талаар баримтлах бодлого боловсрогдоод дууслаа. Би ажлын хэсгийг ахалсан хүний хувьд асуудлаа хэлэлцүүлэх гээд хэд хэд орж ирээд ингээд чадахгүй байна шүү дээ. Хилийн боомтоо больё гэж бодоход шүүхийн шинэчлэлээ хаялаа. Ганц юм ярьж байгаа нь Сонгуулийн хууль. Энэ Сонгуулийн хууль гэж яасан ч том эрх ашиг байдаг юм, юунд нь тэгж улайраад байдаг юм, өөрийгөө сонгочихвол бараг л энэ манай намыг л сонгохын төлөө, тэгэх юм бол бид орж ирнэ гэдэг ийм муйхар юм тавьчихаад суугаад байдаг.

Тэгэхээр одоо гаргалгаа байхгүй гарцыг Хууль зүйн байнгын хороо бусад байнгын хорооддоо үлгэр жишээ үзүүлээд явах ёстой. Яагаад гэвэл энэ мэргэжлийн байнгын хороо. Их Хурал дахь Хууль зүйн байнгын хороо хатуу байр сууриа гаргаад, мэргэжлийн чиг хандлагаа гаргаад ингээд манлайлал үзүүлээд аваад, засаглалын хямралыг авч гарах ёстой. Тэгэхгүй бол Их Хурал гэж байгаад яах юм, бид нар энд байгаад яах юм, ёстой Их Хурлаа тараачихвал яасан юм, нэг мөсөн тараачихаад. Дахиад ард түмнээсээ асууя л даа. Ард түмнээс асууна гэхээр л айгаад байх юм. Сонгуулийн хууль дээр л гаргачихвал ард түмнээс асуух хэрэггүй. Ямар том эрх ашиг цаана нь яваад байдаг юм. 
Энэ дээр Одбаяр даргаа, Их Хурлын дарга байна, Хууль зүйн яамны 4 сайд сууж байна, үе үе дамжсан. Энэ гацааг хэн гаргах юм бэ, та бид л гаргана шүү дээ. Өөр хэнээс хараад байгаа юм. Ийм байдалд Их Хурлыг оруулж болохгүй байхаа, олон түмэн харж байгаа. Энэ дээр та Хууль зүйн сайд байсан хүн, өнөөдөр мэргэжлийн Хууль зүйн байнгын хороог ахалж яваа хүний хувьд асуудал шийдвэр гарга. Тэгээд явъя.

Д.Одбаяр:-Балдан-Очир гишүүн
Д.Балдан-Очир:-Их Хурлын хуралдааны ирц хүчин төгөлдөр байх гэдэг асуудал, Их Хурлын хуралдаанаас тодорхой нам, эвслийн бүлэг завсарлага авах асуудал энэ хоёр бол өөрсдөө тус тусдаа асуудал гэж бодоод байгаа юм л даа. 76 гишүүний 40 нь байвал Монгол Улсын Их Хурлын  хуралдааны хүчин төгөлдөр гэж. 39 хүн. Тэнд аль нэг намын төлөөлөл байна шүү, тэгэхгүй бол болохгүй шүү гэсэн юм байхгүй. Ерөөсөө л ард түмнээсээ мандат авсан. Ирц бол нэг өөр хэрэг. Завсарлага авна гэдэг бол тухайн нэгдсэн хуралдаан болон Байнгын хороодын хуралдаанаас тухайн нам, эвслийн бүлэг, тухайн асуудлаар хэлэлцэж, ярилцах тэр үйл ажиллагаанд орохгүй, бид өөрсдөө өөрөөр хэлбэл, тэр үйл ажиллагаанд орохгүй гэсэн тайлбар болохоос биш хуралдааны ирц хүчин төгөлдөр байгаа эсэхтэй холбоогүй юм шиг ингэж энэ хуулийг  хэрэглэж болмоор харагдаж байгаа юм. Ингээд энэ хурлаа цааш нь хүчин төгөлдөр ирцээ бүрдүүлээд яваад, тэгээд үйл ажиллагаагаа тасралтгүй явуулаад энийгээ Үндсэн хуулийн цэцээсээ асуугаад явъя л даа.

Би бол УИХ-ын тухай хууль, Дэгийн тухай хуулийг аваад, энэ хуулиа хэрэглэх талаас нь аваад үзэхэд гацахгүйгээр УИХ хурлаа хийгээд ирц нь 51 хувь буюу 39 хүн, 40 хүн цуглачихсан байхад явна шүү дээ. Ингэж л би хараад байгаа юм даа. Тэгэхээр энэ хуулийг Их Хурлын үйл ажиллагаатай холбоотой энэ хуулиудаа багцаар нь аваад хэрэглэх талаас нь аваад үзэхэд болмоор байх юм. Энэ дээр манайхан бас тайлбар өгч болох уу, эсвэл хурлаа хийж байгаад тэгээд хууль хэрэглэх тал дээр маргаан гарвал тэр Үндсэн хууль нь тайлбар өгч болох уу?

Д.Одбаяр:-Нямдорж сайд

Ц.Нямдорж:-Өнөөдөр авч байгаа завсарлага биш шүү дээ, энэ. Яг Ардчилсан намаас хийж байгаа энэ үйл явдал бол завсарлага биш, орхих болчихоод байгаа байхгүй юу. 2006 оны Их Хурлын хуралдааны дэгийн тухай хуулийг сая надаас асууж байна л даа. Намайг Их Хурлын дарга байхад гарсан хууль л даа. Тэр хуулинд орхихыг нь хориглочихсон юм байгаа юм шүү дээ. Хэний саналаар гээч? Бат-Үүл гишүүний саналаар. Үндсэн  хуулийг зөрчсөн гэдэг үндэслэлээр хурал орхиж нэг болно, бусад үндэслэлээр хурал орхихыг хориглоно гээд заачихсан байгаа юм шүү дээ. Завсарлага гэдэг бол тухайн хэлэлцэж байгаа асуудлаар бүлэг  дээрээ асуудал ярих шаардлага гарах юм бол тодорхой хугацаа аваад, ороод тэр асуудлаараа байр сууриа нэгтгээд орж ирэхийг завсарлага гэж ярьж энэ хуулийг баталсан юм л даа. Завсарлагад хугацаа өгчихөөр хугацаагүй завсарлага авсан тохиолдолд чирч оруулж ирэх аргагүй болчихоод хариуцлагын санкц, элдэв хугацааны хязгаар  тогтоогоогүй юм л даа. Ийм ийм хуулийн орчин байгаа учраас би горимын санал гаргах гээд байна. 
Олонхи ирц байгаа учраас санал хураагаад асуудлаа хэлэлцээд явъя гэж тогтох юм бол цаашаа асуудлаа хэлэлцээд явж болж байна. Яг ийм нөхцөл байдалд би Их Хурлын дарга байхдаа хэд хэдэн хурал хийсэн юм. Тэр талаар хууль зөрчсөн гэж аливаа асуудал яригдаагүй. Одоогийн Их Хурлын бүрэлдэхүүн, энэ Их Хурлын бүрэлдэхүүн хоёр өөр шүү дээ. Тэр чинь 36, 36-гийн бүрэлдэхүүнтэй Их Хурал шүү дээ. Ардчилсан намын 36, Ардын намын 36, дээрээс нь бие даасан 3, жижиг намуудынх гээд ийм бүрэлдэхүүнтэй Их Хурал л даа. Одоогийн Их Хурал бол 45, 25-ын байхаа, ерөнхий харьцаа нь. Ийм бүрэлдэхүүнтэй Их Хурал. Нэг нь олонхи болчихсон. Тэгсэн мөртлөө хамтраад засаг байгуулчихсан. Хамтарч засаг байгуулчихсан атлаа энэ орхих гэдэг рүү явж байгаа бол бас сонирхолтой үзэгдэл л дээ. 

Ер нь ямар ч тохиолдолд энэ болж байгаа процессийн энэ жишиг тогтчих юм бол хамгийн муу юм нь за яахав ирэх жил төсөөлөхөд Ардын нам, Ардчилсан нам хоёр нэг ойролцоодуу суудал аваад, гуравдагч нам гээч нэг юм орж ирээд, яг одоогийн энэ ардчилсан намын байр суурийг баримтлаад завсарлага авлаа гээд. Тэгээд тэрнийг нь хугацаа хэлэлгүй гараад явчих юм бол 4 жил ингээд суугаад байх нөхцөл бүрдүүлэх гээд байгаа байхгүй юу, бид нар. Муухай жишиг байгаа биз. Олон суудал авсан хоёр нам нь хурал хийх гэдэг. Завсарлага авчихсан жижиг нь 8 хүнтэйгээрээ дулдуйдаад хурал хийлгэдэггүй. Ийм ёс суртахуун монголын төрд бий болох гээд байна шүү дээ. Миний хувьд энэ л асуудал эмзэглүүлээд байгаа юм. Бусад нь яах вэ. Хамгийн муухай жишиг бол энэ 8 хүний бүрэлдэхүүнээр 76 хүний ажлыг зогсоох ийм жишиг тогтоох гэж байгаад аюул байгаа байхгүй юу. 
Тэгэхээр миний санал бол саналаа хураагаад олонхи ирцтэйгээрээ ганц нэг асуудлаа хэлэлцье гэсэн саналтай байна. Хэдий болтол энэ ингэж суухав? За яахав энэ зунжин энд сууж болж байна. Энэ парламент гэдэг юм энэ нялхсын өвчнөөсөө гарах цаг болсон шүү дээ. Ардын нам олонхи байлаа, цөөнх болж үзлээ. Ардчилсан нам олонхи байж үзлээ, цөөнх болж үзлээ. 1996 оны үеийн  хэрэг явдлууд бол нялхсын өвчний л юмнууд цаана нь байсан юм л даа. Гэхдээ хуулийн хөшүүрэгтэй. Одоо ингээд хамтраад засаг бариад явж байгаа үедээ бол энэ нялхсын өвчнөө жаахан хойш тавиад. Энэ Сонгуулийн хуулийнхаа маргаантай асуудлаар зөвлөлдөөд, бусад асуудлаа хэлэлцээд явах бололцоо байж л байгаа байхгүй юу, энэ парламентад. Тийм ээ. Сонгуулийн асуудлаар хэдэн ч удаа хуралдаж болно, уулзаж болно, ярьж болно. Горимын санал бол санал хураая гэж хэлэх байна. Одоо алийн болгон ингэж суух вэ, завсарламаар байна. Энэ ард түмнийг жаахан амраамаар байна шүү дээ. Залхаж байгаа даа. Одоо. Бараг ийм нөхцөл байдалд сар болчихлоо шүү дээ.

Д.Одбаяр:-Жекей гишүүн
Х.Жекей:-Би үг хэлж байгаа гишүүдтэй санал нэг байна л даа. Бид нар УИХ бол төрийн бодлого тодорхойлогч субъектын хувьд үүргээ хэрэгжүүлэх бүрэн боломж байгаа. Юу гэхээр УИХ-ын гишүүд нь бүгдээрээ ажиллаж байна. Үндсэн хуулийн суурь зарчим дээр үндэслэгдэж бид нар ажиллах хэрэгтэй байна. 39 хүн байхад Их Хурал хуралдаад явах боломжтой. Байнгын хороо гэх юм бол өнөөдөр ингээд ирц хүрчихсэн байна шүү дээ. 21 хүн байх ёстой, 11 нь бид нар сууж байна. Улс орны хэмжээнд үнэхээр шийдэл хүлээсэн асар их асуудал байна. Сая хүмүүс зарим нэгийг нь ярилаа л даа. Манай улс орны байдлыг авч үзэх юм бол өвөл гэж маш хатуу цаг үетэй, тэр нь ойртож ирж байгаа. Энэ зун бол яахав бороо ороод ногоо, цагаа сайн гарч байх шиг байна. Энэ бэлгэ дэмбэрэлтэй сайхан асуудал л даа. Гэхдээ өвөл байгаа. Тэгэхээр өвлийнхөө бэлтгэлийг хийх шаардлагатай, төр засагт шийдэл хүлээсэн олон асуудлууд байж байна. Ард иргэдийн хүсэн хүлээсэн асуудлууд байж байгаа. Ард иргэд сонгуульд санал өгөхдөө энэ Их Хурлыг төрийнхөө бодлогыг тодорхойл гэж эрхийг нь бүрэн хэмжээгээр олгочихсон байгаа. Тэгэхээр энэ олгосон эрхийг бид нар хэн нь болгоомжлох маягаар ч юмуу, эсвэл нэг шантажийн хэлбэрээр ч юмуу ингээд зогсоож болохгүй ээ. Тийм учраас саяны гишүүдийн гаргаж байгаа санал дээр би санал нэгтэй байна. Олон асуудал байна шүү дээ. 

Өнөөдөр гэхэд яг өнөөдрийн хэлэлцэх гэж байгаа асуудал дээр би дахиад нэг хэлчихье гэж бодоод байна л даа. Мэдээж Ерөнхийлөгч өргөн барьчихсан асуудал дээр ялангуяа нэлээн яригдаж байгаа асуудал шүү дээ, энэ чинь. Монгол Улсын шүүхийн тухай, шүүхийн захиргааны тухай гээд багц хуулиуд ороод ирчихсэн. Энийг хэлэлцэхгүй гээд гараад явчихаар чинь бид юу гэж ойлгох юм бэ? Ерөнхийлөгч нь өргөн бариад, хууль оруулаад, батлуулаад энийг цэгцэлье гэж бодож байгаа юм байна. Гэтэл улс төрийн хүчин нь энийг бойкотлоод урдаас нь хэлэлцэхгүй гээд гараад явчихаж байгаа юм байна. Тэгэхээр бид ер нь ойлгохоо болиод байна, энэ төрийг чинь. 
Тэгээд санал асуулга явуулъя гэхээр эхлээд санал асуулга явуулъя, ард түмний дотор бүгдээрээ байна гээд тал талаас нь хашгираад яриад байдаг, санал асуулга руу ороод ирэхээрээ нөгөө ард түмнээсээ үндсэндээ цэрвээд хойшоо ухраад суучихдаг. Тийм л арчаагаа алдчихсан юм руугаа орчихоод байна шүү дээ. Тэгэхээр сая Энхбаяр гишүүн бас ярилаа, Нямдорж сайд ярилаа. Саяны хэлсэн улсууд бүгдээрээ ярилаа. Бид ерөөсөө саналаа хураагаад цаашаагаа явчих хэрэгтэй байна. Тэгээд хууль зөрчих юм бол Цэц дээр очоод хагалуулах хэрэгтэй шүү дээ. Өөр гарц алга байна шүү дээ, энэ дээр чинь. Тийм учраас би горимын саналыг хэлэлцэх үү, үгүй юу гэдэг дээр гар өргөөд, тэгээд хэлэлцээд, цаашаагаа цэц рүүгээ очоод цэц дээр хагалуулахгүй бол өөр хагалах газар байхгүй шүү дээ. Тийм учраас энэ дээрээ буурь, суурьтай хандаж энэ үндэсний эрх ашгаа бодож, улс орныхоо эрх ашгийг бодож ингэж цаашаа бид явах хэрэгтэй байна. Тэгэхгүй бол ингэж зогсох байдлаар зогсонги байдлаар асуудал шийдэгдэхгүй нь ойлгомжтой болчихлоо шүү дээ. Санал асуулга гэхээр байхгүй боллоо, тэгээд ерөөсөө үндсэндээ бүгдээрээ зогслоо.

Дээр нь бас маш том баяр болох гэж байна. Энэ түүхт ой болох гэж байна гээд бид нэлээн ярьж байгаа шүү дээ. Тийм тийм түүхт ой болох гэж байна, ер нь нэлээн бэлгэ дэмбэрэлтэй юм болох гэж байна. Гэтэл монгол төр гацаатай баяраа угтана гэдэг чинь өөрөө шившигтэй асуудал шүү дээ. Тэгэхээр энийг бас ард түмэн хариуцлагыг нь асуух цаг нь ирнэ гэж бодож байна. Тийм учраас хуралдаад цаашаа явах хэрэгтэй байна. Санал гаргасан гишүүдтэй, тэр Балдан-Очир гишүүн сая хэллээ, Энхбаяр гишүүн хэллээ, бүгдээрээ тийм саналтай байна шүү дээ. Тийм учраас гар өргөөд хэлэлцээд явчихвал яасан юм бэ? суугаад байх юм бол суугаад байна шүү дээ, бойкотлуулаад суугаад байна шүү дээ. Сая хэллээ шүү дээ, юмыг яаж мэдэх вэ, 19 нам байна бидэнд. 19 нам дараагийн сонгуульд ч юмуу, 5 нам гараад ирэхэд 1 нам 10  хоногийн завсарлага авахад 5 намыг гарч ирсэнийг 10-аар үржүүлэхэд 50 хоног болчихож байгаа юм. 2 удаа завсарлага авахад 56 хоног чуулган чуулах ёстой шүү дээ. 2 удаа завсарлага авахад 100 хоног. Ингээд үндсэндээ цаашаа явах боломжгүй болох нь байна шүү дээ.Тэгэхээр энийг гарц нь юу байна гэхээр Цэц дээр очиж хагалуулаад тэгээд цаашаа явах замыг бид засах хэрэгтэй байна.
Д.Одбаяр:-Лүндээжанцан дарга
Д.Лүндээжанцан:-Би уржигдар байна уу, Төрийн байгуулалтын байнгын хороон дээр бас саналаа хэлсэн л дээ. Манай гишүүдийн ярьж байгаа зүйлүүдийг л ярьсан юм. Энэ яг Үндсэн хуультай зөрчилдөөд байгаа юм. Бид тодорхой асуудлаар завсарлага аваад санал нийлэхгүй байна. Бүлэг дээр яриатай байна гээд байж болно л доо, тодорхой асуудлаар. Бас тийм ч юм байгаа шүү дээ. Яваад  ирсэн. Нэг бүлэг нь нэг нь нэг хоёр асуудлын завсарлагаатай л тууж яваа. Ер нь чуулганы хуралдаан болоод Байнгын хорооны ямар ч хуралдаанд ямар ч асуудлаар орохгүй ээ гэдэг чинь яг Үндсэн хуультай зөрчилдөөд байна. Үндсэн хуулинд ард түмэн, сонгогчид 4 жилийн хугацаатай энэ 76 хүн төрийн эрх барих дээд байгууллага болж ажиллаж, улс орныг удирдаж, хууль тогтоох эрх мэдлийг гагцхүү Их Хурал хэрэгжүүл гээд ингээд Үндсэн хуулинд заагаад өгчихсөн. Засгийн бүх эрх ард түмний гарт байна, мэдэлд байна. Ард түмэн өөрсдийн сонгож байгуулсан төлөөлөгчдийн байгууллагаараа уламжлан, дамжуулан засгийн эрхийг барина гээд энэ хоёр заалттай зөрчилдөөд байгаа юм. 
Түрүүний хэлдгээр 8 хүнтэй бүлэг гарч ирээд л 3, 4 жил завсарлага авлаа гээд хугацаагүй завсарлага аваад суучихвал нөгөө сонгууль явуулсны үр дүн байхгүй, дараа нь дахиад сонгууль боллоо, дахиад л таръя, онолын  хувьд шүү дээ. Тэгэхээр энэ Үндсэн  хуулийн гол зарчимтайгаа зөрчилдөөд байна. Ард түмэн засгийн эрхийг...засгийн эрх ард түмний мэдэлд байна. Ард түмэн сонгож байгуулсан төлөөлөгчдийн байгууллагаараа дамжуулан Засгийн эрхийг барина гэсэн энэ Үндсэн хуулийн заалт зөрчигдөөд байна. 

Дээр нь 22, 23-р зүйл байна. Тухайлсан асуудлаар хугацаатай, 1 цагийн, 2 цагийн, 1 өдрийн, 7 хоногийн, тэгээд цаашилбал тодорхой асуудлаар санал зөрөлдөөнтэй байх юм бол хойшлуулаад яваад ирсэн ийм жишиг тогтсон. Харин чуулган, Байнгын хорооны хуралдаанд ерөөсөө оролцохгүй гээд тийм л асуудал шийдэхгүй бол ерөөсөө оролцохгүй гээд сууж байгаа чинь энгийн хэлээр хэлбэл тулган шаардалт, хатуу үгээр хэлэх юм бол төсөөлөхөд хэцүү. УИХ-ыг Үндсэн  хуулинд халдаж байгаа болчихоод байна. Ийм учраас энэ асуудлыг манай Ардчилсан намын бүлэг дахиад нэг сайн, хууль зүйн, Үндсэн  хуулийнхаа зарчмыг үндэслээд логик, түрүүнд ярьсан шүү дээ, логик дүгнэлт хийгээд. Энэ чинь хууль зүйн системчилсэн тайлбар, логик тайлбар, түүх, улс төрийн тайлбар гээд олон тайлбарууд байдаг л даа. Харьцуулсан тайлбар гээд. Тэгэхээр энэ тайлбаруудыг алиныг нь ч хэрэглэсэн ийм оюун дүгнэлтэнд гарцаагүй хүрээд байгаа учраас энэ протокол бол энэ парламентыг судлаачид болоод нийт хүмүүст энэ протокол үлдэж хоцроосой билээ. Бас бидний гашуун туршлага болж үлдээсэй билээ гэж ингэж бодож байна.

Энийг Их Хурлын дарга, намын бүлгийнхээ дарга нартай нэлээн сайн яриад Байнгын хороодынхоо дарга нартай сайн зөвлөлдөөд энэ асуудлаар ийм ойлголтонд хүрлээ. Тамгын газраасаа лавлагаагаа аваад ингээд энэ ажлыг маргаашнаас эхлээд хэвийн байдлаар өглөөнөөс эхлээд явбал яасан юм бэ? за яахав одоо ингээд шууд бүлгийн дарга албан ёсоор энэ хэлэлцэж байгаа асуудалтай нь холбогдуулж би завсарлага авлаа гэж ойлголоо. Өнөөдрийн хувьд. Шүүхүүдийн тухай хууль байна, Жолоочийн даатгалын хууль байна. Сая орж ирээд авлаа шүү дээ. Ингэж ойлголоо. Энэ нь хугацаатай байя. Тэгээд маргааш өглөөнөөс эхлээд яг юм ёс горимоороо шууд явбал яасан юм бэ гэсэн ийм саналтай байна. 

Горимын хоёр янзын санал гарч байна. Олонхио л дагана шүү дээ. Хэрвээ одоо шууд хэлэлцээд явъя гэвэл олонхиороо шийдээд явлаа. Бэлэн байна. 

Д.Одбаяр:-Дэмбэрэл дарга

Д.Дэмбэрэл:-Энэ Байнгын хороо асуудлаа аваад явах дотоод санал хураалтаар, горимын санал хураалтаар асуудлаа аваад явж байгаа тохиолдлыг хараахан хэлж чадахгүй байна. Ер нь Байнгын хороо завсарлагаа өгөхгүй ээ, бид нар горимын санал хураагаад энийгээ хэлэлцээд явна гэдэг бол цаашдаа тогтож болох жишиг. Байнгын хороо бол өөрийнхөө эрх мэдлийн хүрээнд асуудлаа шийдээд явж байна. Энэ нэг завсарлага авна гэсэн юм бол Нэгдсэн хуралдаан болон Байнгын хорооны хуралдааны үеэр завсарлага авч болно гэж байгаа юм. Энэ завсарлагын тухай асуудал биш юм л даа. Намын бүлгүүдийн үндсэн бүрэн эрх гээд нэг юм энд заачихсан. Энийг зарим гишүүд мэдэхгүй байж болно. Энэ бол олон жилийн өмнөөс эхэлсэн. Энэ завсарлага авах асуудлыг бид мэдэхгүй ч байгаа юм биш. Энэний түрүүчийн 2007 онд байна уу, 2006 онд байна уу, Н.Батбаяр эд нар энэ завсарлагын асуудлыг өөрчилнө гээд төсөл оруулж ирээд хэлэлцээд, тэгээд амжаагүй. Тэрнийг няцаасан нь манайхан. 

Одоо энийг ингээд завсарлага авдаг энэ жишиг бол өнөөдөр саяхан гараад ирчихсэн юм шиг, энэ парламентын үед гараад ирчихсэн юм шиг, энэ чинь 1992 оноос л хойш энэ намын бүлгүүдийн бүрэн эрх гээд тавьчихсан байгаад байгаа шүү дээ. Энийг харин бид нар саяхан УИХ-ын  хууль, УИХ-ын дэгийн хуульд өөрчлөлт оруулах үед тодорхой санал Байнгын хороо болон намын бүлгүүд дээр ярьсан. Манайхан энэ асуудлыг ярьж байх үед их ойлгомж муутай байсан уу, бид нар нэгдүгээрт, хугацаагаа тодорхой болгоно гэж. Ер нь хэлэлцэж байгаа асуудлаар авъя гэж. Энд асуудлаар гэсэн үг байхгүй байгаа юм л даа.

Хоёрдугаарт, хугацаа тогтооно. 7 хоног, 2 долоо хоногоос илүү хугацаагаар завсарлага авахгүй гэдгийг нь оруулна. Миний хэлж өгсөн томъёоллыг Төрийн байгуулалтын байнгын хороон дээр ярьцгаасан шүү дээ. Бүлэг дээр ч бид нар ярьсан. Хоёр бүлэг өөрөө зөвшилцсөн. Энэ асуудал зохимжгүй байна. Ерөөсөө энэ чуулганы хуралдаануудыг удаа дараа удаашруулж ирсэн. Энэ бол буруу байна. Үндсэн  хуульд ялангуяа олонхийн, ард түмний өгсөн эрхийн дагуу олонхио бүрдүүлсэн тэр нам нь эрхээ хэрэгжүүлэх боломжгүй байдалд хүргэж байна гээд. Энийг чинь бид нар 2 жил дараалан ярьсан биз дээ. Ноднин, уржнан, хугацааг нь тогтоочихъё. Байнгын хороог тухайн үеийн асуудлыг 7 хоног болгочихъё. УИХ-ын нэгдсэн хуралдаан дээр завсарлага авсан асуудал бол 2 долоо хоног болгочихъё гээд. Энийг мэдэхгүй царай гаргаад ийм жишиг өнөөдөр л тогтож байгаа юм шиг энэ буруу.

Би юу гэж хэлэх гэж байна вэ гэхээр Хууль зүйн байнгын хороо энэ дээр ёстой нухацтай дүгнэлтийг бид л гаргаж өгье. Энэ Хууль зүйн байнгын хороо нь Тамгын газрын хуулийн ажилтнууд суу, энийг ярихгүй бишээ. Над дээр байнга энэ завсарлагын асуудлаар бид энийг хуулийг ухаад л хараад байгаа шүү дээ. Намын бүлгийн бүрэн эрхийг яах вэ, энэ эрхийг буруу хэрэглэж байна гэдгээр бид яриад байгаа. Тэгэхээр Тамгын газрын хуульчид, Хууль зүйн байнгын хорооны хуульчид байж байна шүү дээ. Энэ хүмүүс энэ дээр дүгнэлт гаргаж өгмөөр байна. Хичнээн удаагийн завсарлага авч байсан жагсаалт бараг 10, 20 хуудас цаастай юм байж байгаа шүү дээ. Би тэр жагсаалтыг нь хүртэл гаргаад ямар асуудлаар яаж байсан гэдгийг хүртэл. 
Одоо энийгээ Хууль зүйн байнгын хороо энийг гаргаад хуулинд өөрчлөлт оруулах асуудлаа УИХ дээр оруулаад шийдье л дээ. Энэ бүрэн эрхийн асуудлыг ингэж хэрэгжүүлнэ гээд. Энэ дээр ярья л даа. Энэ бол ажилд их саад болдог уу гэвэл болдог. Энэ чинь зөвхөн Ардчилсан намын бүлэг ч биш. Тэгэхээр энд асуудлаар завсарлага авдаггүй булзаад байдаг. Асуудлаар авч байгаа нь ч бүү мэд. Сая бол өнөөдрийн Байнгын хорооны хуралдаанаас завсарлага авлаа гэж. Би маргааш өглөөний хуралдааныг дахиад л тавина. Дахиад л орж ирж авах юмуу, яах юм. Тэр болтол энэ Тамгын газрынхан энэ хуульчид энэ юмаа гаргаж ир. За тэгээд зөндөө л гаргаж бид ярьсан даа. Төрийн байгуулалтын байнгын хорооны Сүхбаатар дарга бас л хуульч хүн, оролц. Энэ хуулийн энэ заалт бол олон жил яригдаад. Энийг ер нь аль цөөнх болсон нь буруугаар ашиглая гэсэн байдлаар авч явсаар өдий хүрч байгаа нь бас нууц биш. Их муухай санааны арга юм. Энэ удаагийн энэ парламент энэ хуулийн энэ муухай юмнаас болоод түрүүнд ч гацаж байсан, одоо ч гацаж л байна. Энэ дараа дараачийн парламент энийг бас энэ шугамыг нь цэвэрлэж өгөх. Энийг хуралдаад явах эсэх өөр хэрэг. 
Ер нь дараачийн парламентууд энийг буруугаар ашигладаг асуудлыг нь зохицуулах гарцуудыг нь бид нар гаргах ёстой. Гаргахаар өгсөн томъёоллуудыг манай бүлгүүд хоорондоо зөвшилцөж байгаад хоёр намын бүлэг энэ удаа энийгээ больё. Бүлэг дээр ярьсан шүү дээ. Энийгээ больё. Энэ завсарлагаа гэсэн юмаа орхиё гээд өөрсдөө санал хурааж орхиод Төрийн байгуулалтын байнгын хороон дээр энийг зогсоолгоод. Энхтүвшин дарга бид хоёр энийг оруулах гэж зөндөө л үзсэн шүү дээ. Наадах чинь их заваан эд байна. Энийг Хууль зүйн байнгын хороо харин энэ асуудлыг  хууль мэддэгийн хувьд, энэ Үндсэн хуульд халтайн хувьд, парламент явахгүй ажил зогсож байдгийн  хувьд нь нэг сайн дүгнэлт хийж, энийг оруулж ирье. Ер нь энийгээ ярья. Хууль зүйн байнгын хороо харин хуралдаад энийг ярихад ямар нэгэн завсарлага асуудал байхгүй байхаа. Олонхи нь ирээд энд орох нь орно биз. Ирцээ бүрдүүлээд харин энэ хуулийн ньюансыг одоо ярь. Ийм л юм байгаа шүү дээ.
Одоо яаж байна гэхээр юманд хязгаар гэж байдаг юм байна л даа. Богино хугацаанд завсарлага өгөөд асуудлаар завсарлага өгөөд ингээд өнгөрөөд байдаг бол болоод л байдаг. Ингээд 2 дахь долоо хоног, 3 дахь долоо хоног болоод ирэхийн үед энэ юм чинь энэ хязгаараа даваад ирэхийн үед энэ мэдрэгдээд хүн болгон энийгээ гайхаад энэ чинь ч буруу юм байна гэдгээ амьдрал дээрээс ойлгож байгаа бол энийгээ тал талаасаа засчихъя. Одоо харин бидний оруулж ирсэн Төрийн байгуулалтын байнгын хороон дээр оруулж ирсэн тэр томъёоллыг Байнгын хороо УИХ-д санал болгоод энэ завсарлагын энэ хуулийг засъя л даа. Тэгэхдээ яахав намын бүлгүүдэд энэ эрхийг нь бүрмөсөн үгүй хийчихье гэж байгаа юм биш. Тэр бүрэн эрхээ хэрэгжүүлэг, тэгэхдээ хугацаатай тодорхой асуудлаар аль эсвэл бүхэл өдрийн хуралдаан авч байгаа юм бол тэр нь тухайн өдрийн  хуралдаанд хамаарна, дахиад бүтэн өдрийн хуралдаан авахад 2-оос илүү авахгүй ч гэдэг юмуу, тэгээд л боллоо. Цаашаа завсарлага байхгүй гэдэг. Бидний томъёоллууд тийм л байсан, одоо энийгээ шийдье. Болно шүү дээ. Асуудал боловсруулъя. Өнөөдрийн завсарлага. Завсарлага авчихаад бидний бүрэн эрхийг хөсөрдүүлээд яваад байна гэхээр нэг их хэцүү. Намын бүлгүүд өөрөө ийм эрхтэй. УИХ-ын гишүүний эрхийг хасаад байх хэцүү. Намын бүлгийн эрхийг хасаад байх хэцүү. Байнгын хорооны бүрэн эрх гээд заачихсан юмыг хасаад байх хэцүү шүү дээ. Энийг цэгцэлье, хуульчдаа суулгая, асуудлаа ярья, маргааш өглөө танай асуудлыг 3 болгох хэрэгтэй. Нэгдүгээрт, энэ хоёр асуудал байна. Дээр нь завсарлагын тухай асуудал хуулийн үндэслэл нь ямар байхав гэдэг.

Д.Одбаяр:-Балдан-Очир гишүүн
Д.Балдан-Очир:-Үндсэн  хуулийн үзэл баримтлалын хүрээнд л УИХ-ын бүрэн эрхийн тухай, дэгийн тухай юм явж байх ёстой шүү дээ. Жишээлбэл, 45 гишүүн бид өөрийнхөө бүрэн эрхийг хэрэгжүүлэхээр Үндсэн  хуулиар олгогдсон эрхээ хэрэгжүүлмээр байна шүү дээ. Яг энэ өнцөгөөс нь тавихад УИХ бид нарт хуралдах боломжийг өгөх хэрэгтэй шүү дээ. 45 хүн гэдэг чинь 50, 60-аад хувийн ирц байна. Монгол Улсын Үндсэн хуулиар ард түмнээсээ авсан мандатаараа би бүрэн эрхээ хэрэгжүүлмээр байна шүү дээ, төрийнхөө ажлыг үргэлжлүүлмээр байна шүү дээ. Тэгвэл та нарын тэр дэгийн чинь асуудлыг хаяя. Дэгийн чинь хууль муу юм байна, Үндсэн хуулийнхаа үзэл баримтлалд, раманд хашигдаж чадаагүй,  нарийн яривал улс төрийн намууд гэж юу юм Үндсэн  хуулинд. Үнэхээр ард түмний төлөөллийн эрхийг хангах тэр халдашгүй дархан байдлаар бий болсон субъект бол УИХ-ын гишүүн. Дараагийн Их Хурлын гишүүний тангараг өргөх хүртэлээ дархан эрх нь байгаа шүү дээ. 45 гишүүнд бид өнөө орой, маргааш нам гэхгүйгээр еще магадгүй өөр бие даасан гишүүд байдаг юмуу, өөр намынхан ч орох ч юмуу, ингээд нэрээ бараг цагаан цаасан дээр  40, 50 хүн гарын үсгээ цуглуулаад бүрэн эрхээ хэрэгжүүлье, хуралдааныг зохион байгуулаач гэвэл Их Хурлын дарга энийг чинь хийх үүрэгтэй шүү дээ. Яагаад гэвэл ирц бүрдсэн.
Тэгэхээр зэрэг ний  нуугүй яривал энэ Үндсэн  хуулийг 1992 онд батлахад бас чиг их юм болж байж, энэ хууль дээр 76 хонож байж гарсан. Ний нуугүй яривал энэ Дэгийн хууль чинь өөрөө Үндсэн хуулийн үзэл санааг бүрэн хэрэгжүүлэх, төрийн тасралтгүй байдлыг хангаж чадах тэр процессоо зохицуулж чадахгүй, чадамж муутай хууль байна шүү дээ. Энэ талаас нь бас хөндөж ярьж болохоор байна шүү дээ. Тэгээд бид гарын үсгээ зурахад бид нарын бүрэн эрх хязгаарлагдаагүй байгаа шүү дээ. Тэгээд нийлээд суучихаар 45, 46 хүн суучихна. Энэ чинь тэгээд л Их Хурал чинь бүрдчихсэн байна шүү дээ. Кворум. Ингээд явбал энэ чинь парламентат ёс, 2, 3 зуун жилийн түүхтэй л юм гэнэ лээ, энийг ингээд түрээд явъя л даа, хэн буруу гэх юм бэ энийг. Энэ 45 гишүүн дотор эрх нь хязгаарлагдаад болохоо байчихсан хүн байдаг бол байхгүй л юм чинь. Хэрэгжүүлэх ёстой шүү дээ.Энэ талаас нь бас асуудлыг тавьж болмоор байна шүү дээ.

Д.Одбаяр:-Сүхбаатар гишүүн
Ж.Сүхбаатар:-Улс төрийн ч бай, эрх зүйн талаас ч бай манай гишүүд юм яриад, яваандаа энэ асуудлаар Цэц дээр ч байна уу, парламентад ч байна уу энэ асуудлыг ярих шаардлага одоо биш юмаа гэхэд дараачийн сонгуулиар гарч ирэх үндэслэлтэй гэдгийг гишүүд хэлээд л байна. Энэ дээр аргагүй юун асуудал байгаа л даа. Өмнө нь Дэмбэрэл даргын хэлж байгаа асуудал ямар байсан гэхээр Үндсэн хуульд Үндсэн хуулийн нэмэлт өөрчлөлт орохоос өмнө 3-ны 2 хувь үздэг байсан. Тэр үед хуралдааныг орхих биш, хуралдаанд орохгүй байж бүрдүүлдэггүй байх тийм хэлбэр байсан. 3-ны 2-ын өөрчлөлт явагдсанаас хойш ямар асуудал үүссэн гэхээр 2000-2004 оны хооронд асуудал байгаагүй. 2004-2008 оны парламентын үед асуудал бий болсон. Тэрэн дээр нэмэлт, өөрчлөлтийн юугаар 3-ны 2-ыг шаардахаа больчихсон, 39-өөр явдаг болсон. 39-өөр явдаг болсон үед Их Хурлын дарга Нямдорж дарга байхад энэ асуудал чуулганд ороод явахад хуралдаанд оролцчихоод. Яагаад гэвэл 39 бол асуудалгүй шахуу болчихсон учраас хуралдаанд орчихоод орхиж гарвал эсэргүүцсэнд, Үндсэн  хууль гээд хэдэн шалтгаан хэлбэл тэрнийг татгалзсан саналд тооцно гээд орхиж гарахыг нөгөө талаас нь бусад тохиолдолд хориглоод нөгөө талд нь тийм шалтгаанаар орхиж гарахыг зөвшөөрчихсөн байгаа.
Энэ бол хуралдаанд завсарлага авна гээд байгаа юм. Асуудал дээр завсарлага авна гэсэн хоёр юм яриад байгаа байхгүй юу. Бүх асуудал дээр завсарлага авчихаар хуралдаан завсарлага аваад явчихаж байгаа юм. Тэгэхгүй яг цаашдаа энэ асуудал дээр  хуралдаан завсарлага авах тохиолдолд ямар цаг үргэлжлэх юм, эсвэл асуудал дээр завсарлага авах тохиолдолд ямар байх юм. Тэгэхгүй одооны тохиолдолд бол бүх асуудал дээр авснаараа тухайн хуралдааныг бүхэлд нь завсарлуулах буюу зогсоох. Намын бүлэг гэдэг бол ажлын зохион байгуулалтын хэлбэр шүү дээ, Байнгын хороотой адилхан. Яах гээж завсарлага авдаг юм бэ гэхээр зөвлөлдөх гэж, зөвшилцөх гэж, ойлголцох гэж. Тэрнээс олонхидоо даралт шахалт үзүүлээд олонхийнхоо ажлыг зогсоох гэж авах ёсгүй л дээ. Тэгээд Үндсэн хуулийн 27.6 дээр өмнө нь ч Үндсэн хуулийн нэмэлт, өөрчлөлт орохоос байсан ийм өгүүлбэр байгаад байгаа юм. 

УИХ-ын чуулганы болон Байнгын хорооны хуралдааныг гишүүдийн олонхи нь хүрэлцэн ирсэнийг хүчинтэйд үзэж хуралдаанд оролцсон гишүүдийн олонхийн саналаар асуудлыг шийдвэрлэнэ гэдэг бол энэ Үндсэн хуулийнх нь өөрийнх нь алтан зарчим. Эндээ ёстой суугаад өгчихсөн байхгүй юу. Тэгэхээр яг энэ Үндсэн хуулийн 27.6-г л үндсэндээ зөрчиж байгаа юм. Үзэл баримтлалын  хувьд саяны манай гишүүдийн хэлдэг бүгд л үнэн л дээ. Ер нь цөөнхөө хүндэтгэнэ гэдэг нэг аргачлал юу вэ гэхээр цөөнхтэйгээ, цөөнхийн бүлэг гэдэг юмуу зөвлөлдөх, зөвшилцөх ажил байдаг. Тэрний нэг хэлбэр нь цөөнхийн бүлэг. Олонхийн бүлэг ч бас завсарлага авах асуудал байдаг. Яах гэж гэвэл асуудлаа нэлээн нухацтай хэлэлцэж, ойлголцох гэж. Тэгэхээр энэ утгаараа ингэж зөв зүйтэй асуудлыг шийдвэрийг ул үндэстэй болгох, харилцан ойлголцлын дунд парламентын ажлыг явуулахад зориулагдсан механизм, парламентын ажлыг зогсоох, таслан зогсоох, тасалдуулахад чиглэгдсэн болно гэдэг бол мэдээж түрүүний саяны хэлдгээр Үндсэн хуулийн 27.6-д байсан олонхийн саналаар асуудал шийднэ гэсэн энэ зарчмыг алдагдуулж байгаа.Тийм учраас яг энэн дээр гаргалгаа гаргах ёстой. 

Хоёрдугаарт, Төрийн байгуулалтын байнгын хорооны чуулганы хуралдааны дэгийн тухай хуульд өөрчлөлт оруулах ажлын хэсэг дээр яригдаагүй биш яригдсан. Дэмбэрэл дарга хэлсэн. Манай зарим гишүүд 2012 оны 7-р сарын 1-нээс байх юм бол энэ ер нь буруу. Тэгэхдээ 7-р сарын 1-нээс гэж хийх юм бол давай энийг чинь дэмжье гэсэн маягийн ийм санал санаачлагууд бас гарч байсан юм. Энэ нь илүү энэ асуудлыг тухайн үед хоёр талд ойлголцол байхгүй байсан учраас ингээд хуучнаараа завсарлага авна гэдэг нь үлдчихсэн байгаа. Энэ дээр цаашдаа дүгнэлт гаргаад Их Хурлын протокол, нэгдсэн хуралдаан дээр гишүүдийн ярьж байгаа болгоныг анализ хийж үзээд Тамгын газраас, Хууль зүйн байнгын хорооноос ингээд явах юм бол зөв болов уу гэж би бодож байна. 
Тэгэхгүй бол парламентын үйл ажиллагааг хориглон зогсоодог тохиолдолд парламент өөрөө олонхи, цөөнхийн харьцаан дээр явдаг. Тэгэхээр тэр харилцааг нь алдагдуулж ингэж явж байгаа гэж хэлмээр байна. Энэ дээр би түрүүний хэлсэн гишүүдийг дэмжиж протоколд энэ асуудлыг зориуд тэмдэглүүлж байна. Ер нь аливаа бүх газрын хурал дээр албан ёсны хурал болж байхад завсарлахдаа цай уух гэж завсарладаг. Тодорхой асуудлуудыг хэлэлцэх гэж, зөвлөлдөх гэж завсарладаг. Тэрнээс тэр хурал чинь дуусдаг ёстой, асуудлыг шийддэг ёстой. Тэгээд сая ч гэсэн нэрийн асуудал дээр МАХН нэрийн асуудал дээр ч гэсэн хугацаагүй нэрийг хэрэглэхийг хориглочихсон байна гээд Улс төрийн намын тухай хуулин дээр чинь жишээлбэл, Үндсэн хуулийн цэц юун дээр буруу байна гээд л хийчихсэн байсан шүү дээ. Тэгэхээр аливаа юмыг Үндсэн  хуулийн цэцийн шийдвэрт гарахдаа аливаа юм зохистой хугацаанд байх ёстой гэж хэлж байсан. Тэрэн шиг завсарлага бол бас зохистой хугацаанд л үргэлжлээд дуусдаг ёстой байх.

Д.Одбаяр:-Баярлалаа. Гишүүдийн саналыг анхааралтай сонслоо. Өнөөдөр тодорхой асуудлуудаар завсарлага авчихсан жишээнүүд нэлээн бий л дээ. Асуудлаас гадна хүнтэй холбоотой ч завсарлага үргэлжлээд яваад байгаа шүү дээ. Жил болж байна уу, 2 жил болж байна уу. Тийм учраас тодорхой асуудлуудаар завсарлага аваад бид нар чуулганы хуралдаанаа бусад асуудлаар үргэлжлүүлээд явж байгаа жишиг байгаа.
Горимын санал. Горимын саналын хувьд горимын санал тухайн асуудлыг хэлэлцэх журам, дараалалтай холбоотой. Тийм учраас горимын саналууд гарлаа. Горимын санал, завсарлага хоёрын хооронд ямар холбоо байна вэ гэдгийг, мөн тодорхой асуудлаар завсарлага авна гэсэн агуулга цаана нь байгаа юм гэж Төрийн байгуулалтын байнгын хороон дээр тийм томъёолол байгаа юм шиг байна. Энэ болгоныг бас харъя. Одоо миний санал бол тодорхой горимын саналуудаар санал хураахыг түр хүлээгээд Байнгын хорооны хуралдааныг дуусгахгүй, хаахгүй. Харин маргааш үргэлжлүүлэн хуралдана. Байнгын хорооны хуралдаан завсарлаж дуусаагүй шүү. Маргааш үргэлжлүүлэн хуралдана. Гишүүдийн гаргасан саналыг судлаад тэгээд үргэлжлүүлнэ, хуралдана. Түр завсарлая, өөрсдөө.

Р.Раш:-Саяны ярианууд цөмөөрөө зөв. Ерөөсөө Үндсэн чиглэл, төсвийн хүрээний мэдэгдэл, 2, 3 асуудлаа хэлэлцээд хурлаа хаая. Огт зүгээр хаана гэж бас эвгүй байх.

Д.Одбаяр:-Маргааш бол саяны горимуудаараа санал хураагаад тэгээд явчихъя. Баярлалаа. Энэ талаар Ардчилсан намын бүлэгт мэдэгдэх хэрэгтэй.

Соронзон хальснаас буулгасан:

ХУРАЛДААНЫ ТЭМДЭГЛЭЛ

